
Nafarroako Alderdi Popularraren talde parlamentarioaren eledun Javier García Jiménez jaunak, Legebiltzarraren Erregelamenduan ezarritakoaren babesean, Landa Garapeneko Departamentuari zuzendutako honako mozio hau aurkezten du, Osoko Bilkuran eztabaidatzeko: 
Zioen azalpena 
Asteak daramatzagu Nafarroako lehen sektorearen protestak ikusten. Egoera hori gehiegi ari da luzatzen, eta beharrezkoa da administrazioak horretaz jabetzea eta behingoz neurriak hartzea nekazariekin akordioetara heltzeko. 
Gure lehen sektorea funtsezko zutabea da bai ekonomiari bai gure ohiturei begira. Kalitatezko enpleguak sortzen ditu eta despopulazioari aurre egiten laguntzen du, bizirik mantentzen dituelako landa-eremuak. Sektore horren garrantzia ekonomiaz haraindikoa da; izan ere, gure lurrarekiko lotura sortzen du, eta ingurumenaren kontserbazioa sustatzen. 
Beharrezkoa da administrazio publikoek lehen sektoreari babes sendoa ematea eta haren balioa eta garapen jasangarrirako egiten duen ekarpena aitortzea. Hartara, abian jarri behar dira nekazaritza- eta abeltzaintza-jardueren modernizazioa eta berrikuntza sustatzeko politikak, bai eta baliabideekiko nahiz merkatuekiko sarbidean ekitatea bermatzeko neurriak ere. Prestakuntza eta belaunaldi-erreleboa sustatu behar dira landa-eremuan, eta bermatu egin behar da erkidegoarentzat hil ala bizikoa den sektore horretan aukera erakargarriak aurkituko dituztela belaunaldi berriek. Lehen sektorea babesteak, gure ekonomiari laguntzeaz gain, gure ohiturak iraunarazteko balio du. 
Hortaz, ezinbestekoa da Nafarroako eta Espainiako gobernuek sektore horren aldeko apustu argia egitea, foru-erkidegoan lehen sektorearen lehiakortasuna eta hazkunde jasangarria bermatuko dituen fiskalitate justua edukitzen laguntzeko. 
Gure nekazariak beste autonomia-erkidego batzuetako nekazariak baino okerrago egon ez daitezen, funtsezkoa da politika fiskal mesedegarriak ezartzea Nafarroan, merkatuan aukera-berdintasuna bermatuko dutenak. Halaber, administrazio-izapideak sinplifikatzeak eta erregulazio fiskalak malgutzeak inbertsioa eta berrikuntza susper ditzakete sektorean, eta efizientzia eta lehiakortasuna handitzea sustatu hartara.  
Funts-funtsezkoa da Nafarroako Gobernuak onartzea neurri fiskal horiek garrantzitsuak direla, ezinbesteko tresna diren aldetik, lehen sektorearen garapena bultzatzeko. Hori eginez gero, nekazarien eta abeltzainen bideragarritasun ekonomikoa sustatzeaz gain, elikagaien segurtasuna indartzen da. 
Horregatik guztiagatik, Nafarroako Parlamentuak honako erabaki proposamen hau onesten du:
1. Nafarroako Parlamentuak babesa adierazten die foru-erkidegoko nekazarien eta abeltzainen erreibindikazioei. 
2. Nafarroako Parlamentuak Nafarroako Gobernua premiatzen du lehen sektorearen izaera estrategikoa blinda dezan Nafarroako Foru Komunitatean.  
3. Nafarroako Parlamentuak Nafarroako Gobernua premiatzen du sektorearen beharrizanak bilduko dituen talka-plan bat taxutu dezan, nekazaritzako organizazio guztiekin hitz eginda. 
4. Nafarroako Parlamentuak Nafarroako Gobernua premiatzen du Nafarroako Foru Komunitatean jarduten den sektore primarioaren fiskalitatea egokitu dezan, egiten duten lana ekonomikoki bideragarria izan dakien eta inguruko beste erkidego batzuetako nekazariak eta abeltzainak bezain lehiakorrak izan daitezen. 

